Kaedah  (kulliyyah) keempat
SESUATU YANG MENGIKUTI TIDAK TERPISAH DARIPADA YANG DIIKUTINYA

Termasuk di dalam ibarat kaedah ini beberapa kaedah iaitu :

1) Kaedah pertama :  إنه لا يفرد بالحكم لإنه إنما جعل تبعا    

(sesuatu yang mengikuti tak bersendirian hukumnya kerana sememangnya ia dijadikan untuk mengikut)
Di antara hukum furu’nya ialah :

i) Jikalau seseorang itu menghidupkan atau meneroka sesuatu yang mempunyai sempadan sebagai contoh tanah. Maka menurut pendapat yang paling sahih, sempadan itu juga menjadi miliknya. Tapi jika dia menjual sempadan sahaja tanpa tanah maka tidak sah.
ii) Jika seseorang itu memotong anggota badan binatang yang masih hidup, maka tidak sah memakannya, tetapi ia menjadi halal dimakan selepas disembelih.
iii) Kandungan (arak) termasuk dalam urusan jual beli induknya, kerana ia mengikut induknya dan tidak dapat dipisahkan ketika urusan jual beli.
iv) Tidak sah menjual susu yang masih di dalam teteknya dan bulu biri-biri yang masih berada di badannya.
v) Ulat di dalam buah-buahan harus dimakan jika bersama-sama buah tersebut dan jika diasingkan, tidak harus dimakan mengikut pendapat yang paling sahih.
vi) Jika rakyat membetulkan perjanjian dan pemimpin serta tokoh-tokoh tidak mengetahui, maka pembetulan perjanjian bagi rakyat ada dua pendapat :
Pertama : tidak abatal sebagaimana tidak dikira perjanjian mereka sebagaimana diceritakan oleh Al-Rafi’ dan Ibnu Kajj.

2) Kaedah kedua : (التاع يسقط بسقوط المتبوع)
( Sesuatu yang mengikut akan gugur disebabkan gugurnya apa yang diikutinya).

Di antara hukum furu’nya ialah :
i) Seseorang yang tidak menunaikan solat ardhunya semasa dia gila tidak disunatkan untuk menqada solat sunat rawatibnya kerana kewajipan solat fardhunya telah luput. Begitu jugalah dengan solat sunat rawatibnya.
ii) Seseorang yang ketinggalan haji, jika bertahallul dengan melakukan tawaf sa’ie dan mencukur rambut, maka dia tidak perlu bertahallul dengan melontar jamrah dan bermalam (mabit). Ini kerana ianya mengikut wuquf. Oleh kerana wuquf telah gugur, maka ia turut gugur.
iii) Apabila akad aman kaum lelaki atau pembesar batal, maka menurut suatu pendapat batal juga akad aman kanak-kanak, kaum wanita dan rakyat. Ini kerana akad aman mereka adalah mengikut. Tetapi pendapat yang paling sahih mengatakan sebaliknya.
iv) Jika penunggang kuda mati, maka gugur juga bahagian kudanya kerana kuda itu mengikut penunggangnya. Maka apabila yang asal iaitu yang diikuti gugur, maka yamh mengikuti juga gugur. Dan jikalau kuda yang mati, maka penunggangnya berhak ke atas bahagian kudanya itu kerana dialah yang diikuti.
v) Jika orang yang berperang meninggal dunia, maka menurut suatu pendapat bahagiannya tidak boleh diberikan kepada anak-anak dan isterinya kerana keikutsertaan mereka telah hilang dengan kematiannya. Tetapi pendapat yang paling sahih mengatakan sebaliknya demi memupuk semangat jihad.
vi) Jikalau terhalang embasuh muka semasa wudhuk kerana sesuatu sebab, sedangkan bahagian sekitarnya dalam keadaan sihat (boleh dibasuh) maka tidak disunatkan membasuhnya dengan tujuan ghurrah sebagaimana yang telah dijelaskan oleh Imam Haramain. Hal ini dipetik dan diperakui juga oleh Ibn Al-Rifah dalam “Mathlab”. Ini kerana gugurnya kewajipan membasuh muka. Tetapi ulama yakin jika seseorang terputus tangan melebihi siku, maka ia tetap disunatkan membasuh baki tangannya demi menjaga tahjil.
Hampir sama dengan kaedah ini ialah kata-kata ulama iaitu “cabang atau furu’ akan gugur apabila asalnya gugur (الفرع يسقط إذا سقط الأصل).

Di antara hukum furu’nya ialah : 
Jika al-ashil (orang yang dijamin) bebas, maka penjamin (al-domin) juga bebas kerana penjamin merupakan cabang al-ashil. Jika al-ashil gugur maka gugur juga penjaminnya.
Namun kadang-kadang cabang (al-furu’) menjadi tetap sekalipun asalnya tidak tetap. Di antara contohnya ialah :
i) Jika seseorang berkata “Zaid memiliki seribu atas diri Amru, dan sayalah penjaminnya”. Lalu Amru mengingkarinya. Maka dalam masalah dakwaan atau permintaan penjamin ini, ada dua pendapat dan yang paling sahih ialah dakwaan itu betul.
ii) Seorang suami mendakwa telah berlaku “khulu’” tetapi isteri mengingkarinya, maka tetaplah siat talak ba’in sekalipun harta yang merupakan “asal”nya tidak tetap.
iii) Salah seorang daripada dua orang lelaki telah berkata “wanita itu adalah anak kepada ayah kita” tetapi seorang lagi menafikannya. Maka dalam masalah halalnya wanita itu bagi yang mengakui ada dua pendapat. Pendapat yang dinyatakan dalam “Al-Nihayat” adalah haram dan inilah yang diamalkan. Dalam kes ini, cabang berlaku (tetap) tetapi pada “asal”nya tidak.
iv) Seseorang berkata kepada isterinya “Engkau adalah saudara perempuan senasabku”. Padahal wanita itu diketahui bukan daripada nasab ayah suaminya. Maka dalam masalah keharamannya kepada suaminya itu ada dua pendapat. Jika wanita itu tidak diketahui nasabnya dan wanita itu menafikan (dakwaan suaminya) maka menurut pendapat yang paling sahih terfasakhlah nikahnya.
v) Seorang wanita mengaku sebagai isteri kepada seorang lelaki tetapi lelaki itu menafikannya. Maka dalam keharaman menggauli wanita itu ada dua pendapat.
vi) Seorang wanita telah mendakwa telah disetubuhi suaminya sebelum dicerai dan suaminya menaikan dakwaan itu. Maka tentang kewajipan iddah ke atasnya ada dua pendapat dan pendapat yang paling sahih adalah wajib beriddah.
3) Kaedah ketiga : (التابع لا يتقدم على المتبوع)
(Yang mengikut tidak boleh mendahului yang diikut).
Di antara hukum furu’nya ialah :
i) Muzara’ah (pertanian) di atas tanah kosong di antara kurma dan anggur adalah harus kerana mengikut akad musaqahnya dengan beberapa syarat.
ii) Jika seseorang menjual dengan syarat gadai, lalu dia mendahulukan pernyartaan gadai daripada jual beli, maka hukumnya tidak sah.
iii) Tidak sah makmum mendahului imam ketika berdiri, takbiratul ihram,salam dan dalam apa perbuatan sekalipun mengikut satu pendapat.
iv) Al-Qadhi Husin mengatakan jika datang seseorang yang bukan menjadi syarat sah solat Jumaat seperti orang musafir, hamba, dan wanita; tidak sah takbiratul ihram mereka kecuali selepas takbiratul ihram empat puluh orang ahli Jumaat kerana mereka hanya mengikuti ahli Jumaat tersebut sebagaimana ahli Jumaat mengikuti imam.
4) Kaedah keempat : (يغتفر فى التوابع ما لا يغتفر فى غيرها)
(Dimaakan kepada sesuatu yang mengikuti apa yang tidak dimaafkan kepada yang selainnya) 

Hampir sama dengan kaedah ini ialah kaedah ( ا  يغتفر فى الشىء ضمنا ما لا يغتفر فيه قصد  ) dimaafkan kepada sesuatu yang berlaku secara tidak sengaja dan tidak dimaafkan kepada yang berlaku secara sengaja.

Di antara hukum furu’nya ialah :
i) Sujud tilawah dalam solat boleh dilakukan di atas kenderaan secara qat’ie (pasti) sedangkan sekiranya dilakukan di luar solat terdapat percanggahan pendapat kerana ianya berdiri sendiri.
ii) Air yang telah digunakan untuk berwudhu’ tidak boleh digunakan lagi untuk menghilangkan najis. Begitu juga sebaliknya mengikut pendapat yang paling sahih. Jika di suatu tempat (anggota badan) terdapat najis, lalu seseorang membasuhnya untuk menghilangkan najis dan hadas sekaligus, maka menurut pendapat yang paling sahih kedua-duanya suci.
iii) Syawal tidak dapat ditentukan kecuali dengan penyaksian dua orang saksi secara qat’ie (pasti). Jika mereka telah berpuasa selama 30 hari kerana penyaksian seseorang dan tidak melihat anak bulan, maka menurut pendapat yang paling sahih mereka mesti berbuka kerana telah tamatnya tempoh dengan perhitungan 30 hari.
iv) Nasab tidak boleh ditetapkan dengan penyaksian wanita. Tetapi jika mereka membuat penyaksian dengan kelahiran maka nasab boleh ditetapkan.
v) Jual beli yang mengikuti jual beli lain dimaafkan tanpa ijab dan qabul. Namun meninggalkan ijab dan qabul tidak dimaafkan dalam jual beli yang bersendirian.
vi) Tidak sah menjual buah-buahan yang masih hijau kecuali dengan menebang pokoknya. Jika dijual bersama tanahnya, maka dibolehkan kerana ia mengikuti tanahnya.
vii) Waqaf kepada diri sendiri tidak sah. Jika seseorang mewaqafkan kepada golongan fakir miskin, kemudian dia termasuk di dalam golongan ini, maka dia berhak untuk menggunakannya mengikut pendapat yang paling sahih.
5) Kaedah kelima : (تصرف الإمام على الرعية منوط بالمصلحة)
( Tindakan pemerintah trhadap rakyat harus terikut dengan kemaslahatan).

Kaedah ini ditegaskan oleh As-Syafei dengan mengatakan kedudukan pemerintah (imam) terhadap rakyatnya seperti kedudukan wali terhadap anak yatim.

As-Sayuti Rahimahullah- berdalilkan apa yang telah ditakhrijkan oleh Said bin Mansur di dalam sunannya, beliau telah mengatakan : Abu Al-Ahwas telah meriwayatkan kepada kami daripada Abu Ishaq daripada Al-Burra’ Ibn ‘Azib r.a katanya bahawa Umar r.a telah berkata “ Sesungguhnya aku telah menjadikan kedudukan diriku terhadap harta Allah seperti kedudukan wali anak-anak yatim Jika aku perlukan, aku akan ambil dirinya. Bila aku telah mendapat kemudahan, aku akan mengembalikannya, dan jika aku telah cukup aku akan menjaga diriku daripadanya”.

Di antara hukum furu’nya ialah :
i) Jika imam membahagikan zakat kepada para penerimanya, maka haram baginya melebihkan sebahagian atas yang lain, padahal keperluan mereka adalah sama.
ii) Jika imam hendak hendak membetulkan sebahagian tentera daripada daftar kerana sesuatu sebab, maka dibolehkan. Tetapi jika pembetulan itu tanpa sebab maka tidak dibolehkan. Ini diceritakan oleh Imam An-Nawawi di dalam Ar-Raudhah.
iii) Apa yang disebutkan oleh Al-Mawardi bahawa seseorang pemerintah tidak boleh melantik imam solat yang fasik, meskipun kita menilai sah solat di belakang imam tersebut, kerana hukumnya hanya makruh. Pemerintah diperintahkan untuk menjaga kemaslahatan rakyat dan melantik imam yang fasik sehingga mendorong mereka perkara makruh bukanlah suatu kemaslahatan.
iv) Apabila seorang pemerintah memilih antara membunuh dan memerdekakan, dan diantara melepaskan tanpa syarat dengan menjadikan tawanan tersebut sebagai tebusan, maka dia tidak boleh melakukannya mengikut nafsu tetapi harus dengan pertimbangan kemaslahatan.
Selagi belum jelas kemaslahatan, maka hendaklah dia tetap menahan mereka sehinggalah jelas kemaslahatannya.
v) Pemerintah tidak boleh memaafkan seseorang daripada hukum qisas secara percuma kerana menyalahi prinsip kemaslahatan. Jika dia melihat di dalam qisas itu ada kemaslahatan, maka laksanakanlah qisas. Tetapi jika dia melihat di dalam diat itu ada kemaslahatan, maka pilihlah diat.
vi) Pemerintah tidak boleh mengahwinkan seorang wanita dengan lelaki yang tidak sepadan (tidak sekufu) sekalipun wanita itu rela. Ini kerana hak kafaah adalah untuk muslimin sedangkan dalam hal ini dia hanya sebagai pengganti bagi mereka dan tidak berhak menggugurkannya.
vii) Pemerintah tidak boleh membenarkan atau meluluskan wasiat orang yang tidak mempunyai waris lebih daripada satu pertiga.
viii) Pemerintah tidak boleh mendahulukan memberi harta baitulmal kepada orang yang kurang memerlukan daripada orang yang lebih memerlukan.
As-Subki di dalam (fatawihi) mengatakan : “Seandainya tidak ada iman, maka bolehkah orang yang tidak memerlukan mengajukan dirinya sendiri tentang apa yang ada antara dirinya dan Allah S.W.T jika dia memang mampu melakukannya? Saya cenderung untuk mengatakan tidak boleh. Saya kemukakan pendapat itu berdasarkan hadis yang bermaksud; sesungguhnya saya hanyalah pembahagi, sedangkan Allah adalah pemberi”.
Beliau berkata cara pengambilan pengertian seperti itu ialah bahawa pemilikan dan pemberian hanyalah daripada Allah S.W.T, bukan daripada imam. Oleh itu imam tidak boleh memberikan milik kepada sesiapa pun kecuali apa yang telah diberikan oleh Allah S.W.T. Tugas imam hanyalah membahagi dan pembahagian haruslah dilakukan dengan adil. Salah satu bentuk keadilan ialah mendahulukan orang yang lebih memerlukan dan memberikan bahagian yang sama di antara orang yang mempunyai keperluan yang sama. Jika imam membahagikan harta di antara dua orang dan memberikannya kepada kedua-duanya, maka kita tahu bahawa Allah S.W.T telah memberikannya kepada kedua-duanya sebelum pemberian imam itu. Pembahagian hanyalah pendokong kepada apa yang samar sebagaimana antara dua orang yang berkongsi syarikat.

Jika tidak ada imam, lalu salah seorang bergegas mendahulukan yang lain, maka sama jugalah dengan masalah jika seorang di antara orang yang berkongsi syarikat mendahulukan orang lain dalam hal harta bersama. Hal tersebut tidak boleh dilakukannya. 

As-Subki berkata lagi bersesuaian dengan apa yang telah disebutkan oleh Al-Mawardi di dalam bab tayammum; jika ada dua orang yang mendapat air yang mubah dan salah seorang lebih memerlukannya, dan yang seorang lagi bergegas mengambilnya, maka dia telah melakukan sesuatu yang salah.         
